
	შავი ზღვის საერთაშორისო უნივერსიტეტი აკადემიურ პერსონალს აფასებს როგორც სტუდენტთა კმაყოფილების კითხვარის დახმარებით, ისე ლექციებზე დასწრების გზით და უკუკავშირის მიწოდებით პერსონალისთვის მათ მიერ მიღებული შეფასებების მიხედვით. ამავდროულად, უმაღლეს საგანმანათლებლო დაწესებულებებში იყენებენ პერსონალის კმაყოფილების კითხვარებს, თუმცა ინტერვიუს დროს პროფესორების უმრავლესობამ დაადასტურა რომ გასული აკადემიური წლის განმავლობაში მსგავსი კითხვარი არ შეუვსიათ. ახალ პროფესორთა გარკვეულ ნაწილს მკაფიოდ არ ესმის სასწავლო პროცესში ხარისხის უზრუნველყოფის მეთოდების არსებობის მნიშვნელობა. უნივერსიტეტის შეხედულებით, სტუდენტთა კმაყოფილების კითხვარი საკმარისია ლექტორების შესაფასებლად. კითხვარი მიუთითებს ახალი თანამშრომლების სამუშაო გარემოსთან ინტეგრირების პრობლემის არსებობაზე. აკადემიური პერსონალის მიმართ არსებობს ზოგადი მოთხოვნები, რომელსაც უნდა აკმაყოფილებდნენ. 
	ასისტენტის, ასოცირებული ან სრული პროფესორის პოზიციის დასაკავებლად საჭიროა კონფერენციებში მონაწილეობის მიღება და განსაზღვრული რაოდენობის ნაშრომების წარდგენა, აღნიშნულის თაობაზე აკადემიური პერსონალი ინფორმირებულია. IBSU-ს განცხადებით, ყოველწლიურად პროფესორები წარადგენენ წლიურ ანგარიშს, სადაც ასახულია მთელი წლის განმავლობაში მათი მიღწევები ან პროფესიული განვითარება, თუმცა ინტერვიუს მსვლელობისას პროფესორთა ნაწილმა განაცხადა რომ გასულ წელს მსგავსი ანგარიში არ წარუდგენიათ. პროფესორები არ არიან ვალდებულები დაწერონ მომავალი წლისსთვის დაგეგმილი საქმიანობის შესახებ.
	IBSU-ს არ გააჩნია კარგად ჩამოყალიბებული სტრატეგია აკადემიური და ადმინისტრაციული პერსონალის განვითარებისთვის; IBSU ატარებს სხვადასხვა სახის ტრენინგებსა და სემინარებს როგორც აკადემიური ისე ადმინისტრაციული პერსონალისთვის, თუმცა მონაწილეთა ჩართულობა ტრენინგებში დაბალია. ტრენინგებსა და სემინარებში მონაწილე პირები არ აღირიცხებიან და არ ხდება იმის დაფიქსირება თუ რამდენად გაუმჯობესდა პერსონალის სამუშაოს შესრულების ხარისხი. უსდ-ს არ აქვს ჩამოყალიბებული კონკრეტული კრიტერიუმები, რომლებიც შესაძლებელს გახდის პერსონალის განვითარებაზე დაკვირვებას წლების განმავლობაში.
	IBSU-ს გააჩნია აფილირებული თანამშრომლების პროფესიული განვითარების პოლიტიკა, რომელიც მოიცავს ფინანსურ წახალისებას ნაშრომების, წიგნების გამოცემისთვისა და კონფერენციებში მონაწილეობისთვის.  IBSU ანაზღაურების წინასწარ განსაზღვრულ პრინციპებს იყენებს, რომელიც თანამშრომლებისთვის ცნობილია, თუმცა არ არსებობს ხელფასის მომატების წესი, რომელიც დაეფუძნებოდა თანამშრომელთა მიერ შესრულებული სამუშაოს შეფასების შედეგებს. კადრების მართვის პოლიტიკის თანახმად, IBSU-მ შესაძლოა გამოიყენოს შემდეგი წამახალისებელი პროცედურები წარმატებული თანამშრომლებისთვის:
	ა) საჯარო მადლობის გამოცხადება;
	ბ) ფასეული საჩუქრით დასაჩუქრება; 
	გ) ფულადი ჯილდო, პრემია;
	საფაკულტეტო და აკადემიური საბჭოს შეხვედრების საშუალებით აკადემიური პერსონალი მონაწილეობას იღებს უსდ-ს გადაწყვეტილებების მიღების პროცესში, თუმცა დასწრების პროცედურამ აუცილებელია ფორმალური ხასიათი მიიღოს, რათა აკადემიური პერსონალის სრული ჩართულობა უსდ-ს განვითარების პროცესში უზრუნველყოფილი იყოს. მოცემულ ეტაპზე, აკადემიური პერსონალი მეტად არის ჩართული საგანმანათლებლო პროგრამების კურიკულუმის განვითარებასა და გაუმჯობესებაში.

